
Ne wyon gbiz wuu te dooy gyëz-Caná ne nak lo lyu ne 
la Galilea no xnaa Jesus zu lo dooy guin, no lo Jesus 
re mén guin ne ylaa dooy ne tsa Jesus dooy yra Jesus 
xpén Jesus. 



Chene le bin wbidx, re xnaa Jesus lo Jesus: ―Wbidx 
xbin men. Per re xnaa Jesus lo yra men ne rlaa dxiin 
nga: ―Gulaa yra ne yna Jesus lo de. 



Lex re Jesus lo men ne rlaa dxiin nga: 
―Gusezaa nis yra gyusree. Orguin 
wsezadoo meno. Zhich guin re Jesus lo 
men: ―Orrenaa gukoo we tebruu we, 
gutsadee we lo mén ne zudíp lo dooy. 
                            Lex wano meno.



Chene le mén guin ne zudíp lo dooy 
wzeeno, le we che wak bin, no ni 
nandet men pa wzaa we.
Nonchee men ne rlaa 
dxiin nga nano, porke 
laa men waxii nis. 



Orguin wbëz mén guin ne zudíp lo dooy men ne 
kayak xdooy, lex re men lo men: ―Yrandxee mén, 
primer rgyiiz men bin ne 
mazre wendee; chene che 
kesentyent woo mén bin 
ne mazre wendee, lex 
rgyiiz men bin ne 
nguudxdee. Per le laa 
de wgutsoow de 
bin ne mazre 
wendee, axtegue 
orree wboo do. 



Laa primer gyelmilaguer ne wlaa Jesus nee, 
gyëz-Caná ne nak lo lyu ne la Galilea 
wlaa No. Zenga wbonyoo 
Ne xgyelenzoon Ne, 
ne le yra xpén Ne 
wlaleedxre Ne. 



Lex wa Jesus ruxyuu Bëd, wii Ne le 
xnasweguer Bëd nex lo loon rlen 
men xlaa.



Lex wnëëz Ne nya men, wruugue xlaa led men; 
orgueguin waxee men wdee men ne wu Ne yra 
Ne xpén Ne. 



Chene che waaz ngbiz or ne che zëdnit lyu, wano mén 
yrandxee mengyiz lo Jesus no le mén ne nuu menzab 
lextoo. No yrandxee 
mengyëz guin wdxiin 
ruyuu guin.



Lex wneseyaken Jesus ndal mén ne rzak noze wren 
wren gyelgyiz, no wboo Ne menzab lextoo yra mén ne 
nuu menzab lextoo; per wdeedet Ne si nnii menzab 
guin porke nan Ne ne che nan menzab guin gan txu 
nak Ne. 



Yrandxee mén guin rlaan ytee nya led Ne porke 
rneseyaken Ne mén por poder ne rap Ne. 



Orke guin wdxiin tap mén nga ledne zu Ne, wdxinneey 
men te mgyeey ne noze waknet led.



Per kom rakdet ydxiin men axtegue lo 
Ne por tant ndal mén ndxin lenyuu ledne 
zu Ne, orguin wlis men tebëd 
tezh led yuu guin; lex nes 
guin wlit men mengyiz 
guin ydebxloon 
men.



Ne wii Ne ne 
rlaleedx yra mén 
guin Ne, re Ne lo 
mengyiz guin: 
―Zhiin, le xdol de 
che wak perdon. 
―Yna noo lo de, 
gutsaxee gulis 
xloon de, gugya 
ruxyuu de. 



Lex wdee Jesus lenbark yra Ne 
xpén Ne. Chene che za bark, 
tebegue wlen te meroo
meduxtee lo nis, axtegue
ryoots bark nis; le Jesus 
nexguees.



Wke Ne re Ne: ―¿Penak kesentyent rdxe de? ¡Ake 
mén ne rlaleedxdet Dëdyuzh ydeblextoo! Wluzhse re 
Ne zenga, waxee Ne wakndux Ne lo meroo guin no le 
lo nis; wutsëgoo. Kesentyent wzee wzak yra 
xpén Ne, rnabdizlsaa men, re 
men: ―¿Pezee nakleg 
ménree ne axtegue 
mee, axtegue nis ron 
xdiiz men? 



’Por ne tant ryaan Dëdyuzh 
mengyëzlyu, mase tendxee XPee Ne no 

wxaal Ne XPee Ne gyëzlyu, chen 
yrandxee mén ne ylaleedx XPee Ne, 
gyadet men ledne sakzi men, sinke 

gap men gyelembán ne nunk 
luzhdet.



Romanos 3:23 
porke yrandxee men wlaa dol, ni te men ryaldet yganen 

xgyelenzoon Dëdyuzh.

Romanos 6:23 
Porke noze gyelgut run mén gan ne rlaa men dol, 

per le ne rseleedx Dëdyuzh lo yra xpén Jesucrist nak 
gyelembán ne nunk luzhdet.

Hebreos 9:27
Zegnak yrandxee mén, tebtiregue ret men, zhich 

guin ylaa Dëdyuzh gyelextis lo men,



Efesios 2:8,9
Porke por xgyelwen Dëdyuzh wselaa Ne be lo xdol be por 
ne che rlaleedx be Jesucrist. Nakdeto ne laa be wye gan 

pezee yláá be, sinke laa Ne wlaan ne wlaa No. Ni nakdeto 
ne nuu pe ne wen wlaa be, chen por ne rut tsugyadet 

lextoo.

Romanos 10:9,10 
ne belne rzëët de ne Jesucrist nak ne rnebééy lo de no 

belne rlaleedx de ydeblextoo de ne Dëdyuzh wneban Ne, 
sláá de lo dol. Porke por ne rlaleedx me ydeblextoo me, 

neguin rak perdon xdol me, no por ne rzëët me ne 
Jesucrist nak ne rnebééy lo me, laa we ylaa 

ne yláá me lo dol. 



Juan 3:16,17
’Por ne tant ryaan Dëdyuzh mengyëzlyu, mase tendxee 
XPee Ne no wxaal Ne XPee Ne gyëzlyu, chen yrandxee 
mén ne ylaleedx XPee Ne, gyadet men ledne sakzi men, 

sinke gap men gyelembán ne nunk luzhdet. Porke 
wxaaldet Dëdyuzh XPee Ne gyëzlyu ne yzakzi XPee 

Ne mén, sinke le Ne wxaal XPee Ne chen yselaa 
XPee Ne mén lo dol. 

1 Juan 5:11-13 
Laa ne wzëët Ne nga nak ne por Jesucrist XPee Ne wniiz 

Ne gyelembán ne nunk luzhdet lo be. Mén ne rlaleedx 
XPee Dëdyuzh, rap men gyelembán ne nunk luzhdet; per 

le mén ne rlaleedxdet XPee Dëdyuzh, yëten men 
gyelembán ne nunk luzhdet. Rkaa noo yra neree por laa de 

yra de ne no de rlaleedx Jesucrist XPee Dëdyuzh, chen 
gaknan de ne che rap de gyelembán ne nunk luzhdet. 

